
Azərbaycan dövləti Azərbaycan 
Xalq Cümhuriyyətinin qurucu-
larının xatirəsinə daim böyük 
hörmətlə yanaşır. Bir neçə il bun-
dan əvvəl Prezident İlham Əliyevin 
sərəncamı ilə Bakının mərkəzində 
Azərbaycan Xalq Cümhuriyyətinin 
şərəfinə abidə ucaldılması və Xalq 
Cümhuriyyətinin qurucularının adla-
rının əbədiləşdirilməsi bunun bariz 
nümunəsidir.

101 il əvvəl --1918-ci il mayın 
28-də Azərbaycan xalqının həyatında 
misilsiz hadisə baş vermiş, İslam 
Şərqində ilk parlamentli respublika 
olan Azərbaycan Xalq Cümhuriyyəti 
qurulmuşdur.1918-ci il mayın 27-də 
Müsəlman fraksiyasının, yəni 
Zaqafqaziya Müsəlman Şurasının  
üzvləri də ayrıca iclas keçirərək, 
Azərbaycanın müstəqilliyini elan 
etmək qərarına gəldilər. Bu məqsədlə 
Zaqafqaziya Müsəlman Şurası özünü 
Azərbaycan Milli Şurası, daha doğ-
rusu, Azərbaycan Parlamenti elan 
etdi. Həmin iclasda Azərbaycan Milli 
Şurasının Rəyasət Heyəti və sədri 
seçildi. M.Rəsulzadə Milli Şuranın 
sədri oldu.

Mayın 28-də Həsən bəy 
Ağayevin sədrliyi ilə Azərbaycan 
Milli Şurasının tarixi iclası keçirildi. 
İclasda iştirak edən Həsən bəy 
Ağayev (sədr), Mustafa Mahmu-
dov (katib), Fətəli xan Xoyski, Xəlil 
bəy Xasməmmədov, Nəsib bəy 
Yusifbəyli, Mir Hidayət Seyidov, 
Nəriman bəy Nərimanbəyov, Heybət 
Qulu Məmmədbəyov, Mehdi bəy Ha-
cinski, Əli Əskər bəy Mahmudbəyov, 
Aslan bəy Qardaşov, Sultan Məcid 
Qənizadə, Əkbər Ağa Şeyxülisla-
mov, Mehdi bəy Hacıbababəyov, 
Məmməd Yusif Cəfərov, Xudadat bəy 
Məlik-Aslanov, Rəhim bəy Vəkilov, 
Həmid bəy Şahtaxtinski, Firudun bəy 
Köçərli, Camo bəy Hacınski, Şəfi bəy 
Rüstəmbəyov, Xosrov Paşa bəy Sul-
tanov, Cəfər Axundov, Məhəmməd 
Məhərrəmov, Cavad Məlik-Yeqanov 
və Hacı Molla Səlim Axundzadə 
Azərbaycanın istiqlal bəyannaməsini 
qəbul etdilər.

Azərbaycan Xalq Cümhuriyyəti 
məhz dünyanın siyasi nizamının 
yenidən qurulduğu bir vaxtda, XIX 
əsrin axırları və XX əsrin əvvəllərində 
Azərbaycanın yaşadığı parlaq 
mədəni yüksəliş mərhələsinin məntiqi 
yekunu kimi meydana çıxmışdır.

Bu hadisə xalqımızın tarixində ilk 
dəfə demokratik prinsiplər əsasında 
müstəqil Azərbaycan dövlətinin, 
hökumətinin yaranmasının əsasını 
qoydu. AXC ölkəmizin milli dövlətçilik 
tarixində mühüm rol oynamaqla 
23 aylıq fəaliyyəti müddətində çox 
böyük işlər görmüş, iqtisadi-siyasi, 
sosial-mədəni islahatlara təkan 
vermişdir. Müsəlman aləmində ilk 
dəfə Azərbaycanda demokratik üsul-
idarə prinsiplərinə əsaslanan dövlət, 
hökumət yaranmışdır. Beləliklə də 
Azərbaycanda həm müstəqilliyin, 
həm də demokratiyanın, demokratik 
dövlət üsul-idarəsinin əsası qoyul-
muşdur.

Bu tarixi hadisə hər bir soyda-
şımız üçün qüruryaradıcı haldır. 
Prezident İlham Əliyev də çıxışları-
nın birində demişdir ki, biz bu tarixi 
hadisə ilə haqlı olaraq fəxr edirik: 
“Azərbaycan Xalq Cümhuriyyəti 23 
ay ərzində fəaliyyət göstərmişdir. 

Ancaq bu müddət ərzində böyük işlər 
görə bilmişdir. Azərbaycanın dövlət 
bayrağı təsis edilmişdir, Azərbaycan 
vətəndaşlığı təsis edilmişdir, Milli Or-
dumuz yaradılmışdır. Azərbaycanın 
Milli Ordusu 1918-ci ilin sentyabrında 
Qafqaz İslam Ordusu ilə birlikdə Ba-
kını erməni-bolşevik dəstələrindən, 
işğaldan azad etmişdir və bizim 
qədim tarixi şəhərimiz olan Bakını 
Azərbaycan xalqına qaytarmışdır. 
Xalq Cümhuriyyəti tərəfindən sərhəd 
dəstəsi yaradılmışdır. Gəncənin 
tarixi adı qaytarılmışdır. Qısa müddət 
ərzində 200-dən çox qanun qəbul 
edilmişdir. Əlbəttə ki, onların arasın-
da qadınlara səsvermə hüququnun 
verilməsi qanunu xüsusi yer tutur. 

Bakı Dövlət Universiteti yaradılmışdır 
və bu, onu göstərir ki, Azərbaycan 
Xalq Cümhuriyyəti kadrların 
yetişdirilməsi işində, təhsilin inkişa-
fında böyük işlər görmək əzmində idi. 
Azərbaycan dili – ana dili bütün təhsil 
müəssisələrində qəbul edilmişdir”.

Cəmi iki ilə yaxın yaşamış 
Azərbaycan Xalq Cümhuriyyəti 
zəngin dövlət quruculuğu təcrübəsi 
ilə milli dövlətçilik tarixində silinməz 
izlər qoymuş, xalqın qəlbində azadlıq 
və istiqlal duyğularını gücləndirməklə 
respublikanın gələcək müstəqilliyi 
üçün etibarlı zəmin hazırlamışdır. 
Yeni qurulan Azərbaycan Xalq 
Cümhuriyyəti öz üzərinə götürdüyü 
çətin tarixi vəzifəni imkanlarının 

ən son həddində çalışaraq şərəflə 
yerinə yetirdi.

Mövcudluğunun ilk günlərindən 
xalq hakimiyyəti və insanların 
bərabərliyi prinsiplərinə əsaslanan 
Azərbaycan Xalq Cümhuriyyəti 
bütün ölkə vətəndaşlarına eyni 
hüquqlar verərək irqi, milli, dini, 
sinfi bərabərsizliyi aradan qaldır-
dı. Cümhuriyyət parlamentinin 
fəaliyyəti boyunca qəbul etdiyi 
qanunlar milli dövlətin müstəqilliyinin 
möhkəmləndirilməsinə, siyasi və iq-
tisadi inkişafa, mədəniyyət və maarif 
sahələrində sürətli irəliləyişə imkan 
verdi. Dünya birliyi tərəfindən tanın-
mış Xalq Cümhuriyyətinin fəaliyyəti 
sayəsində Azərbaycanın beynəlxalq 
hüququn subyekti olması 1920-ci ilin 
aprel ayındakı bolşevik işğalından 
sonra ölkəmizin bir dövlət kimi dün-
yanın siyasi xəritəsindən silinməsinin 

qarşısını aldı.
Çox mürəkkəb şəraitdə fəaliyyət 

göstərməsinə baxmayaraq, AXC 
Hökuməti və Parlamenti elmin, 
təhsilin və xalq maarifinin, səhiyyənin 
inkişafını diqqət mərkəzində saxla-
yırdı. Ölkənin һәr yerində müxtəlif 
pillələrdən olan məktəblər, gim-
naziyalar, qız məktəbləri, uşaq 
bağçaları, qısamüddətli müəllim 
kursları, kitabxanalar açılır, kənd 
yerlərində xəstəxana və feldşer 
məntəqələri şəbəkəsi yaradılır, 
yoluxucu xəstəliklərə qarşı mübarizə 
aparılırdı. Bütün bunlar Cümhuriyyət 
xadimlərinin doğma xalq qarşısında 
çox mühüm tarixi xidmətləri idi.

AXC-nin qısa müddət ərzində 

gördüyü işləri saymaqla qurtaran 
deyil. Dövlətimizin başçısı da çıxış-
larının birində Xalq Cümhuriyyətinin 
qarşıya qoyduğu məsələlərdən 
söhbət açaraq demişdir ki, AXC-
nin niyyəti ondan ibarət idi ki, güclü 
dövlət yaratsın və Azərbaycan xalqı 
azadlıq, əmin-amanlıq şəraitində 
yaşaya bilsin: “Əfsuslar olsun ki, 
Azərbaycan Xalq Cümhuriyyətinin 
ömrü uzun olmadı, 23 aydan sonra 
respublika süqut etdi. Bu, bizim 
böyük faciəmizdir. Mən tam əminəm 
ki, əgər 1920-ci ildə müstəqillik əldən 
verilməsəydi, bu gün Azərbaycan 
dünyanın ən zəngin və ən inkişaf 
etmiş ölkələrinin sırasında ola bilərdi. 
Çünki bizim təbii ehtiyatlarımız, 
coğrafi yerləşməyimiz imkan verirdi 
ki, bu təbii resurslardan biz səmərəli 
şəkildə istifadə edək. XIX əsrin ikinci 
yarısında – XX əsrin əvvəllərində 

dünya neft hasilatının böyük hissəsi 
məhz Azərbaycanda, Bakıda təmin 
edilmişdir”.

Azərbaycan Xalq Cümhuriyyəti 
təcavüzə məruz qaldığı üçün qarşıya 
qoyduğu məqsədlərə tam müvəffəq 
ola bilmədən süquta uğradı. An-
caq onun şüurlarda bərqərar etdiyi 
müstəqillik ideyası unudulmadı. 
Azərbaycan xalqı ötən dövr ərzində 
milli dövlətçilik atributlarının bir çoxu-
nu qoruyub saxlaya bildi. Ümummilli 
lider Heydər Əliyevin Azərbaycana 
rəhbərlik etdiyi ilk dövrdə respubli-
kada uğurla gerçəkləşdirdiyi siyasət 
xalqımızın tarixi-mədəni yaddaşını 
özünə qaytararaq milli mənlik şüu-
runu inkişaf etdirdi, azərbaycançılıq 

məfkurəsi işığında müstəqillik arzula-
rının güclənməsi və yaxın gələcəkdə 
yenidən həqiqətə çevrilməsinə zəmin 
yaratdı.

Xalqımız SSRİ-nin süqutun-
dan sonra – 1991-ci ildə öz dövlət 
müstəqilliyini bərpa etmiş və 
Azərbaycan Xalq Cümhuriyyətinin 
ideallarını davam etdirərək bu 
tarixi varislik üzərində yeni müstəqil 
Azərbaycan dövlətini yaratmışdır.

Müstəqilliyi qoruyub saxla-
maq onu əldə etməkdən heç də 
asan deyil. 1918-ci ildə qaldırılmış 
bayraq 1920-ci ildə endirildi və bir 
də o tarixdən 70 il sonra – 1990-cı 
il noyabrın 17-də Naxçıvanda, 
Naxçıvanın Ali Məclisinin sessi-
yasında ulu öndər Heydər Əliyev 
həmin bayrağı – Azərbaycan Xalq 
Cümhuriyyətinin üçrəngli bayrağını 
yenidən qaldırmışdır. Azərbaycan 

Xalq Cümhuriyyətinin bayrağı dövlət 
bayrağı kimi ilk dəfə Naxçıvan Ali 
Məclisinin sessiyasında qəbul edil-
mişdir. 

Ümummilli lider çıxışlarının birində 
həmin tarixi hadisəni diqqətə çatdıra-
raq demişdir: “Naxçıvanda yaşadığım 
müddətdə burada cəsarətli addımlar 
atıldı. 1990-cı il noyabrın 17-də biz 
Naxçıvan Muxtar Respublikası Ali 
Sovetinin sessiyasında, mənim sədrlik 
etdiyim sessiyada ilk dəfə 1918-ci 
ildə Azərbaycan Xalq Cümhuriyyəti 
tərəfindən qəbul olunmuş Azərbaycan 
milli bayrağını qaldırdıq. Naxçıvan 
Muxtar Respublikasının dövlət atribut-
larını müəyyən etdik. Hələ Kommunist 
Partiyası da var idi, Sovet hakimiyyəti 
də. Qərar qəbul etdik ki, Naxçıvan 
Muxtar Respublikasının adından 
“sovet sosialist” sözləri çıxarılma-
lıdır. Çıxardıq və qərar qəbul etdik 
ki, Naxçıvanın milli bayrağı qəbul 
olunmalıdır – Milli bayraq 1918-ci ildə 
Xalq Cümhuriyyəti tərəfindən qəbul 
edilmiş üçrəngli bayraqdır. Bu bayrağı 
sessiyanın salonuna gətirdik, başımı-
zın üstünə vurduq”.

Müstəqilliyimizin bərpasından 
keçən dövr ərzində ölkəmizdə milli 
atributlarımıza hər zaman böyük 
sevgi ilə yanaşılıb. Dövlətçiliyimizin, 
milli dəyərlərimizin daşıyıcısı olan 
müqəddəs bayrağımıza ümum-
milli ehtiramın formalaşdırılması 
isə Azərbaycan Respublikasının 
Prezidenti İlham Əliyev tərəfindən 
həyata keçirilən milli siyasətin 
aparıcı istiqamətidir. Bayrağımıza 
olan ümummilli sevgi və ehtiram 
2007-ci ildə Bakı şəhərində Bayraq 
Meydanının yaradılması ideyasının 
reallaşdırılmasına gətirib çıxartdı. 
Ölkə başçısının 2009-cu il noyabrın 

18-də imzaladığı tarixi sərəncamla 
9 noyabrın Azərbaycan Respubli-
kasının Dövlət Bayrağı Günü elan 
edilməsi müqəddəs bayrağımıza, 
tarixi keçmişimizə və mənəvi-siyasi 
dəyərlərimizə, Naxçıvanda formalaş-
dırılan tarixi dövlətçilik ənənələrinə 
dövlət səviyyəsində olan diqqət 
və ehtiramın ən yüksək səviyyədə 
göstəricisidir. Ən müqəddəs 
rəmzlərdən olan bayraq millətin 
varlığının, mövcudluğunun sübu-
tu, müstəqil dövlət qurmaq və ona 
sahib çıxmaq bacarığının əsas 
göstəricisidir. 

XX əsrdə Azərbaycan iki dəfə 
müstəqilliyə qovuşmuşdur. İkinci 
dəfə 1991-ci ildə müstəqilliyimizi elan 
etdik. Bu da tarixi şans idi və Sovet 
İttifaqının dağılması nəticəsində 
Azərbaycan ikinci dəfə müstəqil 
ölkə kimi yaşamağa başlamış-
dır. Azərbaycan xalqı öz dövlət 
müstəqilliyini bərpa etdikdən sonra 
Azərbaycan Xalq Cümhuriyyətinin 
ideallarını davam etdirərək bu 
tarixi varislik üzərində yeni müstəqil 
Azərbaycan dövlətini yaratmışdır. 

Prezident İlham Əliyevin siyasi 
uzaqğörənliyi, ulu öndər Heydər 
Əliyevin siyasi kursunu layiqincə 
davam etdirməsi və uğurlu xarici 
strategiyası sayəsində Azərbaycan 
dünyanın inkişaf etmiş dövlətləri sıra-
sına qoşulmaqdadır. Müstəqilliyimiz 
AXC-nin hakimiyyətdə olduğu 
dövrdəki kimi qısa olmadı. Söz yox 
ki, müstəqilliyimizin ilk illəri ölkəmiz 
üçün faciəli, çox ağır illər kimi tarixdə 
qaldı. Ancaq ulu öndərin müdrikliyi, 
xalqa, millətə, Vətənə olan sonsuz 
məhəbbəti sayəsində müstəqilliyimiz 
möhkəmləndi və əbədiyyətə çevrildi. 

Hazırda Azərbaycan müstəqil 
dövlət kimi dünya birliyində 
söz sahibinə çevrilib. Bu da 
müstəqilliyimizin xalqımıza bəxş etdi-
yi əvəzolunmaz nemətdir. Prezident 
İlham Əliyein dediyi kimi: “Bugünkü 
Azərbaycan bir daha göstərir ki, 
müstəqillik ən böyük sərvətimizdir. 
Bu, həqiqətən də belədir. 
Müstəqillik ən böyük sərvətimizdir, 
ən böyük nemətimizdir, ən böyük 
xoşbəxtliyimizdir. Azərbaycanın 
müstəqilliyi əbədidir”.

Mehdi ABDULLAYEV, 
Azərbaycan Respublikasının 

Prezidenti yanında Dövlət 
İdarəçilik Akademiyasının 

prorektoru, hüquq üzrə  
elmlər doktoru

Ölkəmiz müstəqilliyini yeni bərpa 
etdiyi ilk illərdə orduda yaranmış 
pərakəndəlik, özbaşınalıq,  müxtəlif 
qeyri-qanuni silahlı birləşmələrin  
qanunlara tabe olmaması gənc 
nəslin hərbi vətənpərvərlik ruhun-
da yetişməsinə mənfi təsir edirdi. 
Gənclər hərbi hissələri özbaşına tərk 
edir, fərarilərin sayı getdikcə çoxa-
lırdı.  Həmin vaxt ölkəyə rəhbərlik 
edənlər, sanki, unudurdular ki, bütün 
cəmiyyətlərdə gənclik millətin yaşama-
sı, inkişafı üçün hərəkətverici inkişafı 
stimullaşdıran qüvvə hesab olunub. Hər 
bir ölkədə dövlətçiliyin, müstəqilliyin 
daha da möhkəmləndirilməsi, gələcəyin 
etibarlı təminatı intellektual səviyyəli 
kadrların yetişdirilməsindən, onların 
aparıcı qüvvəyə çevrilməsindən asılıdır. 

1993-cü ildə  ulu öndər Heydər 
Əliyevin ölkə rəhbərliyinə qayıdışından 
sonra   həyat tədricən öz axarına  düş-
dü. Həmin vaxtdan başlayaraq  həyata 
keçirilmiş xüsusi tədbirlər nəticəsində 
Milli Ordu quruculuğu keyfiyyətcə 
yeni mərhələyə qədəm qoydu. Qısa 
müddətdə vahid komandanlığa tabe 
olan nizami ordu formalaşdırıldı. 

O dövrdə  hərbi hissələri özbaşına 
tərk edənlərin sayı xeyli çox idi. 1994-
cü il yanvarın 2-də  ulu öndər Heydər 
Əliyevin  hərbi hissələri özbaşına 
tərk etmiş və ya çağırışdan yayınmış 
gənclərin bir qrupu, onların valideynləri 

və yaxın qohumları ilə görüşü və 
gənclərə, onların valideynlərinə 
müraciəti fərariliyə birdəfəlik son 
qoydu və  ordu quruculugunda, 
gənclərin hərbi vətənpərvərlik ruhunda 
yetişməsində əsaslı dönüş yaratdı. 

Ulu öndər həmin görüşdə  fərarilik 
edənlərin hamısını bağışladığını bəyan 
etdi: “Mən hərbi hissələrini tərk etmiş, 
fərarilik etmiş, orduya qayıtmaq üçün 
hərbi prokurorluqda qeydiyyatdan 
keçmiş Azərbaycan oğullarının hamısını 
Azərbaycan Prezidenti kimi bağışlayıram 
və onları cəza çəkməkdən azad edirəm. 
Burada verdiyiniz vədlərə inanıram. 
Əminəm ki, siz artıq öz vətəndaşlıq 
məsuliyyətinizi dərk etmisiniz və bun-
dan sonra bu vətəndaşlıq borcunuzu, 
vəzifənizi axıra qədər ləyaqətlə yerinə 
yetirməkdən çəkinməyəcəksiniz. Vəd 
etdiyiniz kimi, dərhal hərbi hissələrə 
qayıdacaq, silah götürüb torpaqlarımı-
zın müdafiəsində şərəflə duracaq, son 

nəfəsinizə qədər vuruşacaqsınız . Əziz 
balalarım, övladlarım, sizə uğurlu hərbi 
xidmət arzulayır, sizdən qəhrəmanlıq 
nümunələri gözləyirəm.”.

Ulu öndər həmin  görüşdə müdafiə 
nazirinə  müraciət edərək demişdi:  
“Əmr edirəm ki,  müdafiə naziri bu gün 
burada qeydiyyatdan keçmiş, hərbi 
hissəni tərk etmiş gənclərin hamı-
sının hərbi hissələrə göndərilməsini 
dərhal təmin etsin və onların hərbi 
xidmətlərinin həyata keçirilməsi üçün 
lazımi şərait yaratsın”. Həmin vaxtdan 
başlayaraq, tədricən orduda  fərarilik və 

digər bu kimi xoşagəlməz hallara son 
qoyuldu. 

Möhtərəm Prezidentimiz İlham 
Əliyevin ölkəyə rəhbərliyindən son-
ra  belə xoşagəlməz hallardan  əsər-

əlamət qalmayıb.  Dövlət başçımızın 
gəncliyin inkişafına xüsusi diqqət 
və qayğısı  sayəsində  gənclərdə 
vətənpərvərlik hisslərinin yüksək 
olması  orduda da özünü göstərir. Bu, 
ilk növbədə, gənclərin  milli-mənəvi 
özünüdərkindən keçir. 2016-cı ilin 
Aprel döyüşlərində də bunun şahidi 
olduq. Əsasən, gənclərdən ibarət olan 
Silahlı Qüvvələrimiz dörd gün ərzində 
Ermənistan döyüşçülərinə elə divan 
tutdular ki, bu gün də onlar özlərinə 
gələ bilməyiblər.

Gənc nəslin hərbi vətənpərvərlik 

ruhunda  yetişdirilməsi ölkə siyasətində 
önəmli yer tutur. Bütün bunlar 
Azərbaycan gəncliyinin inkişafına təkan 
verir, onların cəmiyyətdə özlərini təsdiq 
etməsində böyük rol oynayır.  Məhz 

buna görə də bu gün Azərbaycan 
gəncləri bütün sahələrdə özlərini 
doğruldurlar. Gənclərin hərbi xidmətə  
yola salınması zamanı da bunun şahidi 
oluruq. Yeri gəlmişkən, qeyd edim ki, 
gənclərin hərbi xidmətə yola salınması, 
sanki, el şənliyini xatırladır. 

Torpaqlarımızın müdafiəsində  
ayıq-sayıq dayanmağı, ərazi bütövlüyü-
müzü  qorumağı, hərb işinin sirlərinə 
mükəmməl yiyələnməyi özlərinə  
şərəfli peşə hesab edən, Vətəni göz 
bəbəyi  kimi qorumağın müqəddəs və 
məsuliyyətli vəzifə olduğunu  dərk edən 

çağırışçılar ölkəmizin təhlükəsizliyinin  
təmin olunmasına hər zaman ha-
zırdırlar. Onlar hərbi xidmətə böyük 
həvəslə, ruh yüksəkliyi ilə yollanırlar.  
Gəncləri yola salmağa gələn valideynlər 
də çıxış edərək övladlarının hərbi 
xidmətə – Vətənin keşiyinə yollan-
malarından qürur hissi keçirdiklərini 
bildirirlər. Vətən qarşısında borcunu 
yerinə yetirməyə yola düşən gələcəyin 
hərbçiləri valideynlərini və yaxınları-
nı  əmin edirlər ki, ordu sıralarında 
ləyaqətlə xidmət edəcək, hərb işinin 
sirlərinə dərindən yiyələnəcək və torpa-

ğımızın keşiyində  hər zaman ayıq-sayıq 
dayanacaq, ərazi bütövlüyümüzü və 
suverenliyimizi şərəflə qoruyacaqlar.

Yolasalma mərasimlərində dövlət 
himnimizin səsləndirilməsi, çağırış-
çı gənclərin Azərbaycanın üçrəngli 
bayrağını öpərək müqəddəs “Qurani-
Kərim”in altından keçib hərbi hissələrə 
yola düşməsi onların məsuliyyət hissini 
daha da artırır. Gənclərin təntənəli 
şəkildə hərbi xidmətə yola salınma-
sında Səfərbərlik və Hərbi Xidmətə 
Çağırış üzrə Dövlət Xidmətinin 
fəaliyyəti xüsusi qiymətləndirilməlidir. 
Xidmətin rəisi general-leytenant Arzu 
Rəhimovun rəhbərliyi ilə Azərbaycan  
vətəndaşlarının hərbi vətənpərvərlik 
ruhunda tərbiyəsi, yeniyetmə və 
gənclərdə vətəndaşlıq hisslərinin 
yüksəldilməsi, onların ölkəmizin ərazi 
bütövlüyü uğrunda mübarizəyə hazır-
lıq ruhunda yetişmələri istiqamətində 
mütəmadi olaraq ictimai tədbirlər təşkil 
edilir. 

Səfərbərlik və Hərbi Xidmətə Ça-
ğırış üzrə Dövlət Xidməti  tərəfindən 
gənclərin vətənpərvərlik ruhunda 
tərbiyəsi ilə bağlı silsilə tədbirlərin 
keçirilməsi artıq ənənə halını alıb. 
Xidmət əsası ulu öndər Heydər Əliyev 
tərəfindən qoyulmuş və bu gün 
uğurla davam etdirilən  ordu quru-
culuğu prosesində yaxından iştirak 
edir, səfərbərlik və səfərbərlik hazır-
lığı, Silahlı Qüvvələrin çağırışçılarla 
komplektləşdirilməsi, gənc nəslin hərbi 
vətənpərvərlik ruhunda tərbiyəsi işində 
fəal rol oynayır.  Çağırışçı gənclərin 
hərbi xidmətə  bu cür böyük həvəslə 
getmələri ordu quruculuğundakı uğurla-
rın nəticəsidir. Bütün bunlar Azərbaycan 
Prezidenti, Ali Baş Komandan İlham 
Əliyevin ordu quruculuğuna göstərdiyi 
diqqət və qayğının nəticəsində mümkün 
olub.

Teymur ŞIXƏLİYEV,  
Səfərbərlik və Hərbi Xidmətə 

Çağırış üzrə Dövlət Xidmətinin 
Xətai idarəsinin səfərbərlik 

hazırlığı və səfərbərlik şöbəsinin 
baş zabiti, mayor 

Azərbaycan Xalq Cümhuriyyətinin yaradılması 
tarixi hadisədir. İlk dəfə olaraq, müsəlman aləmində 
demokratik respublika yaradılmışdır. Biz haqlı ola-
raq fəxr edirik ki, bu respublikanı Azərbaycan xalqı 
yaradıbdır. Bu, bir daha onu göstərir ki, Azərbaycan 
xalqı böyük xalqdır, Azərbaycan xalqı azadlıqsevər, 
mütərəqqi xalqdır. Azərbaycan dövləti Azərbaycan 
Xalq Cümhuriyyətinin qurucularının xatirəsinə 
böyük hörmətlə yanaşır.

İlham ƏLİYEV 
Azərbaycan Respublikasının Prezidenti

Azərbaycan Xalq Cümhuriyyəti xalqımızın 
dövlətçilik salnaməsinin ən parlaq 
səhifələrindən birini təşkil edir. Şərqin ilk 

demokratik respublikası olan Azərbaycan Xalq 
Cümhuriyyətinin (AXC) yaranmasından 101 il ötür. 
Ötən il respublikamızın bütün bölgələrində, o 
cümlədən xarici ölkələrdə AXC-nin yaradılmasının 
100 illiyi böyük təntənə ilə qeyd edildi. Bu tarixi 
hadisənin layiqincə keçirilməsi üçün Prezident 
İlham Əliyev 2017-ci il mayın 16-da “Azərbaycan 
Xalq Cümhuriyyətinin 100 illik yubileyi haqqında” 
sərəncam imzalanmışdır. Dövlət başçısının  
2018-ci il yanvarın 10-da imzaladığı sərəncamla 
2018-ci il Azərbaycan Respublikasında “Azərbaycan 
Xalq Cümhuriyyəti ili” elan edilmişdir. 

Azərbaycan Xalq Cümhuriyyəti – 
Şərqin ilk demokratik respublikası

Bu gün Azərbaycan gəncləri cəmiyyətimizin fəal hissəsidir. 
Biz haqlı olaraq gənclərimizlə fəxr edə bilərik. Bizim 
gənclərimiz torpaq uğrunda, Vətən uğrunda vuruşurlar. Bizim 
şəhidlərimizin böyük əksəriyyəti gənclərimiz olubdur. Allah 
bütün şəhidlərimizə rəhmət eləsin! Bizim gənclərimiz hərbi 
qələbələrimizi şərtləndiriblər. Aprel döyüşləri bizim şanlı tari-
xi qələbəmizdir və bu əməliyyatlarda iştirak edənlərin mütləq 
əksəriyyəti gənclərdir. 

İlham ƏLİYEV 
Azərbaycan Respublikasının Prezidenti

Gənclərimizdə  hərbi  vətənpərvərlik 
ruhu  çox  yüksəkdir

Ölkəmizdə həyata keçirilən saxili və xarici siyasətin uğurlu 
nəticəsi, bütün sahələrdə olduğu kimi gəncliyin inkişafında 
da özünü büruzə verir. Bu gün tariximizə, ənənələrimizə, 

mədəniyyətimizə bağlı olan, Vətənə xidmət etməyə, torpağı üçün 
canından keçməyə hazır olan gəncərimiz hərbi xidmətə böyük ruh 
yüksəkliyi ilə yollanırlar.  Azərbaycan gəncliyinin inkişafına xüsusi 
önəm verilməsi, gənc nəslin  həyatın, dövlət quruculuğunun bütün 
sahələrində, o cümlədən hərbi xidmətdə böyük uğurlar qazanması 
sevindirici haldır.  Artıq Azərbaycan gəncliyi 20-25 il əvvəllərdə 
olduğundan xeyli fərqlənir.  Bu gün gənclərimizin hərbi xidmətə 
marağı böyükdür, onlar xalqa, dövlətə sədaqətlə qulluq etməyi, 
torpaqlarımızın hər qarışını göz bəbəyi kimi qorumağı  artıq bir 
vəzifə borcu kimi dərk edirlər.

